
ᓯᕗᓕᖅᑎ ᑐᓴᖅᑕᐅᑎᑦᑎᕗᖅ ᐊᓯᔾᔨᖅᑕᐅᔪᓂᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ   

 

 
ᐃᖃᓗᐃᑦ, ᓄᓇᕗᑦ (ᐋᒡᒌᓯ 14, 2009) – ᓯᕗᓕᖅᑎ ᐄᕙ ᐋᕆᐊᒃ ᑐᓴᖅᑕᐅᑎᑦᑎᖅᑲᐅᕗᖅ ᐅᓪᓗᒥ ᐅᑯᓂᖓ 
ᐊᓯᔾᔨᖅᑕᐅᓯᒪᓕᖅᑐᓂᒃ ᐱᓕᕆᕝᕕᓪᓗᐊᑕᐅᔪᓂᒃ ᓄᓇᕗᑦ ᒐᕙᒪᒃᑯᓐᓂ.   
 
ᑳᑦᓖᓐ ᓚᐅᔅᒪᓐ ᒥᓂᔅᑕᒧᑦ ᑐᒡᓕᕆᔭᐅᓂᐊᓕᖅᑐᖅ ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᓐᓄᑦ, ᓴᑉᑕᒻᐸ 21, 2009-ᒥ 
ᐱᒋᐊᓛᖅᖢᓂ. ᑳᑦᓖᓐ ᓚᐅᔅᒪᓐ ᓂᕈᐊᖅᑕᐅᓚᐅᖅᐳᖅ ᐱᓇᔪᒃᑐᖃᓚᐅᖅᑎᓪᓗᒍ. ᐃᒡᓗᕐᔪᐊᓄᑦ ᐋᖅᑭᒃᓯᒪᓂᕐᒥᒃ ᐊᒻᒪ 
ᐱᓕᕆᐊᖑᔪᒃᓴᓄᑦ ᐊᐅᓚᑦᑎᓂᕐᒥᒃ ᐱᓕᕆᖃᑦᑕᕐᓂᑰᓪᓗᓂ, ᖃᖓᑦᑎᐊᓵᕐᓗ ᐃᓱᒻᒥᖅᑐᐃᔨᐅᖃᑕᐅᓚᐅᖅᖢᓂ 
ᓇᖕᒥᓂᖃᖅᑐᓕᕆᔨᓂᒃ ᐋᓪᐴᑕᒥ ᓄᓇᓖᑦ ᐊᑐᖅᐸᒃᑕᖏᓐᓂᒃ ᐊᐅᓚᔪᓐᓇᖅᑐᓕᕆᔨᓄᑦ.   
 
ᒥᓂᔅᑕ ᓗᐊᓐ ᑯᓱᒐᖅ, ᒥᓂᔅᑕᕆᔭᐅᔪᖅ ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᓐᓄᑦ, ᓯᕗᓕᖅᑎ ᑐᓴᖅᑕᐅᑎᑦᑎᑎᓪᓗᒍ 
ᐃᓚᐅᓚᐅᖅᐳᖅ. ᒥᓂᔅᑕ ᑯᓱᒐᖅ ᐅᖃᓚᐅᖅᐳᖅ ᐃᒫᒃ “ᑳᑦᓖᓐ ᓚᐅᔅᒪᓐ ᑎᒃᑯᐊᖅᑕᐅᑎᓪᓗᒍ ᑐᙵᓱᒃᑎᑉᐸᕋ,  
ᓇᓗᓇᙱᒻᒪᑦ ᐅᑭᐅᑦ 30 ᐅᖓᑖᓄᑦ ᓴᖅᑭᑎᑦᑎᓂᐊᕐᒪᑦ ᓇᐸᔪᓐᓇᑦᑎᐊᖅᑐᓂᒃ ᑭᓱᓕᕆᔾᔪᑎᓄᑦ ᐃᓂᒋᔭᐅᔪᓐᓇᖅᑐᑦ 
ᐋᖅᑭᐅᒪᔾᔪᑎᖏᓐᓂᒃ ᐊᒻᒪ ᐊᑭᑐᔫᑎᓄᑦ ᓴᓇᔭᐅᔭᕆᐊᖃᖅᐸᒃᑐᓄᑦ ᐱᓕᕆᖃᑦᑕᖅᓯᒪᔪᓄᑦ ᐱᔭᕆᑐᔪᓂᒃ ᑎᒥᒋᔭᐅᔪᓂᒃ 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓄᑦ,“  
 
ᒥᓂᔅᑕ ᑯᓱᒐᖅ ᐃᓚᐅᓚᐅᕆᕗᖅ ᓯᕗᓕᖅᑎ ᖁᔭᒋᔭᖃᖅᑎᓪᓗᒍ ᑕᐃᕕᑎ ᐊᕿᐊᕈᕐᒥᒃ ᐊᕐᕌᒍᒐᓴᕐᓄᑦ 
ᓴᓇᔨᐅᖃᑕᐅᓕᕐᓂᖓᓄᑦ ᓄᓇᕗᒻᒥ, ᖃᖓᑦᑎᐊᓵᖅ ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᓐᓄᑦ ᒥᓂᔅᑕᒧᑦ 
ᑐᒡᓕᕆᔭᐅᓚᐅᕆᕗᖅ. ᓯᕗᓕᖅᑎ ᐋᕆᐊᒃ ᖃᐅᔨᒪᔭᐅᖁᔨᓚᐅᖅᐳᖅ ᐃᒫᒃ, ᐊᐃᑦᑖᕈᓱᒃᑲᓗᐊᖅᑐᕉᖅ ᓴᓇᔨᒋᔾᔮᔪᓐᓃᕐᒪᒍ, 
ᑭᓯᐊᓂᓕ ᖁᕕᐊᓲᑎᖃᓚᐅᖅᐳᖅ ᓂᕈᐊᕆᔭᖃᓚᐅᕐᓂᖓᓂᒃ ᓄᓇᒋᓚᐅᖅᓯᒪᔭᖓᓐᓂᒃ, ᐃᒃᐱᐊᕐᔪᖕᒥ, 
ᐃᖅᑲᓇᐃᔮᕆᓂᐊᓕᕐᒥᔭᖓᓐᓄᑦ, ᑭᓯᐊᓂ ᓄᓇᕗᒻᒥᐅᓂᒃ ᐱᔨᑦᑏᓐᓇᕐᓂᐊᖅᖢᓂ. ᒪᐃ 15, 2009-ᒥ ᑕᐃᕕᑎ ᐊᕿᐊᕈᖅ 
ᓴᓇᔪᓐᓃᓚᐅᖅᑎᓪᓗᒍ, ᓵᓐ ᒪᐃᓕ ᒥᓂᔅᑕᒧᑦ ᑐᒡᓕᕆᔭᐅᓯᒪᓕᖅᑐᖅ ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᓐᓄᑦ. 
ᓯᕗᓕᖅᑎ ᐋᕆᐊᒃ ᐅᖃᓚᐅᖅᐳᖅ ᐃᒫᒃ. “ᖁᔭᒋᕙᕋ ᓵᓐ ᒪᐃᓕ ᐊᑕᖏᑦᑎᐊᖅᖢᒋᓪᓗ ᐊᐅᓚᑦᑎᔨᐅᔪᑦ ᐱᓕᕆᕝᕕᐅᔪᒥᒃ 
ᐱᓗᐊᙳᐊᖅᑐᒥᒃ ᐱᓇᔪᑦᑎᐊᖅᑐᒻᒪᕆᐊᓘᓵᕐᒪᑕ ᑕᖅᑭᓂᒃ ᑭᖑᓂᑦᑎᓐᓂ ᐊᓂᒍᖅᑐᓂᒃ, ᐊᐅᔭᒃᑯᑦ 
ᐃᒡᓗᓕᐅᕐᓇᕐᔪᐊᖅᑎᓪᓗᒍ ᐅᒥᐊᕐᔪᐊᓕᕆᓐᓇᐅᑎᓪᓗᒍᓗ.”   
 
ᐳᕉᔅ ᕆᒡᐱ ᑎᑎᕋᖅᑎᓪᓚᑦᑖᖑᓂᐊᓕᖅᑐᖅ ᓯᕗᓕᖅᑎᒧᑦ, ᓴᑉᑕᒻᐸ 1, 2009-ᒥ ᐱᒋᐊᓛᖅᖢᓂ. ᐳᕉᔅ ᕆᒡᐱ ᖃᖓᑦᑎᐊᓵᖅ 
ᐊᖓᔪᖅᑳᕆᔭᐅᓚᐅᖅᐳᖅ ᖁᓪᓕᖅ ᐊᐅᓚᔪᓐᓇᐅᑎᓕᕆᔨᒃᑯᑦ ᑎᒥᖓᓐᓄᑦ 2008/9-ᒥ. ᑐᑭᒧᐊᒃᑎᑦᑎᔨᒻᒪᕆᐅᓚᐅᕆᕗᖅ 
ᓄᓇᕗᒻᒥ ᖃᐅᔨᓴᖅᑎᒃᑯᓐᓂ ᓄᓇᕗᑦ ᒐᕙᒪᖃᓕᖅᑎᓪᓗᒍ 1999-ᒥ. ᓯᕗᓕᖅᑎᐅᖃᑦᑕᖅᓯᒪᖕᒥᔪᖅ ᓄᓇᕗᒻᒥ ᓄᓇᓕᖕᓂ 
ᐊᔪᙱᑕᖏᓐᓄᑦ ᑐᑭᓯᒋᐊᕐᕕᖕᒥ ᐊᒻᒪ ᓄᓇᕗᒻᒥ ᐃᓐᓇᐃᑦ ᐃᓕᓐᓂᐊᕐᕕᖏᓐᓄᑦ ᐸᕐᓇᐅᑎᓕᐅᕐᓂᕐᒧᑦ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᒻᒪᑦᑕᐅᖅ ᐊᖓᔪᖅᑳᖑᓚᐅᑲᓚᐅᕆᕗᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ.  
 
“ᐊᓕᐊᓇᐃᒍᓱᑦᑎᐊᖅᐳᖓ ᑐᙵᓱᒃᑎᑦᑐᓐᓇᕋᒃᑯ ᐳᕉᔅ ᑎᑎᕋᕐᕕᓐᓄᑦ.” ᓯᕗᓕᖅᑎ ᐋᕆᐊᒃ ᐅᖃᓚᐅᖅᐳᖅ ᐃᒪᓐᓇ, 
“ᐱᓕᕆᖃᑦᑕᖅᓯᒪᔮᓗᖏᓐᓂᒃ ᓴᖅᑭᑦᑎᓕᒑᖕᒪᑦ ᒐᕙᒪᑦᑕ ᐱᔨᑦᑎᖅᑑᑎᒃᓴᖏᓐᓄᑦ.”   
 
ᐳᕉᔅ ᕆᒡᐱ ᑲᔪᓯᑎᑦᑎᕗᖅ ᕌᐸᑦ ᑳᓴᓐ-ᒥ ᑭᖑᕝᕖᓪᓗᓂ ᑎᑎᕋᖅᑎᓪᓚᑦᑖᖑᓵᖅᐳᖅ ᑕᖅᑮᑦ ᑕᓪᓕᒪᑦ ᐃᓗᐊᒍᑦ 
ᐃᓱᒪᓕᐊᕆᔭᐅᑲᖃᑦᑕᓚᐅᑲᒃᑐᓄᑦ. ᕌᐸᑦ ᑳᓴᓐ ᐃᓕᓐᓂᐊᕆᐊᖅᓯᒪᑲᓚᐅᕐᓂᐊᕐᒪᑦ ᐊᕐᕌᒍᓕᒫᒧᑦ Edinburgh 
ᓯᓚᑦᑐᖅᓴᕐᕕᒡᔪᐊᖓᓐᓂᑦ ᑐᙵᓱᒃᑎᑕᐅᓚᐅᕐᓂᖓᓄᑦ ᐳᓛᖅᑎᐅᓪᓗᓂ ᐃᓕᓐᓂᐊᑦᑎᐊᖅᓯᒪᓪᓗᓂ ᑲᓇᑕᒥ 
ᖃᐅᔨᓴᖅᑐᓕᕆᔩᑦ ᑐᑦᑕᕐᕕᒋᔭᖓᓐᓂᒃ.  

ᓯᕗᓕᖅᑎ ᐋᕆᐊᒃ ᓇᓗᓇᐃᖅᓯᓚᐅᖅᐳᖅ ᐱᓇᔪᒍᓐᓇᕐᕕᐅᔪᖅ ᐊᖓᔪᖅᑳᖑᓂᕐᒧᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ 
ᐃᓂᒃᓴᖓᓄᑦ ᑲᔪᓯᑦᑎᐊᖅᑐᐊᓘᓂᖓᓂ ᓂᕆᐅᒃᑲᓗᐊᖅᐳᕐᓗ ᑐᓴᒐᒃᓴᓕᐅᒃᑲᓐᓂᓛᕆᐊᒃᓴᖅ ᓴᑉᑕᒻᐸᐅᓕᖅᐸᑦ.  

### 
ᑐᑭᓯᒋᐊᒃᑲᓐᓂᕈᒪᒍᕕᑦ ᖃᐅᔨᒋᐊᕐᕕᒋᔪᓐᓇᖅᑕᑦ:  
ᓖᓇ ᕿᓚᕝᕙᖅ  

ᑐᑭᒧᐊᒃᑎᑦᑎᔨᐅᓚᐅᑲᒃᑐᖅ, ᑐᓴᐅᒪᖃᑦᑕᐅᑎᓕᕆᓂᕐᒧᑦ  
ᒐᕙᒪᓕᕆᔨᒃᑯᑦ 
867-975-6048 

 
 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, www.gov.nu.ca. 

News releases are available in Inuktitut, English, Inuinnaqtun and French on www.gov.nu.ca. 
Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 

Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

